Y Bendithion 1
Darlleniad Mathew 5:1-12
Pan welodd Iesu yr holl dyrfaoedd, aeth i fyny i ben y mynydd. Pan eisteddodd i lawr, daeth ei ddilynwyr ato, a dechreuodd eu dysgu, a dweud:
"Mae’r rhai sy’n teimlo’n dlawd ac annigonol wedi eu bendithio’n fawr,oherwydd mae’r Un nefol yn teyrnasu yn eu bywydau. Mae’r rhai sy'n galaru wedi eu bendithio’n fawr, oherwydd byddan nhw’n cael eu cysuro. Mae’r rhai addfwyn sy’n cael eu gorthrymu wedi eu bendithio’n fawr, oherwydd byddan nhw’n etifeddu'r ddaear. Mae’r rhai sy'n llwgu a sychedu am gyfiawnder wedi eu bendithio’n fawr, oherwydd byddan nhw’n cael eu bodloni'n llwyr .  Mae’r rhai sy'n dangos trugaredd wedi eu bendithio’n fawr, oherwydd byddan nhw’n cael profi trugaredd eu hunain. Mae’r rhai sydd â chalon bur wedi eu bendithio’n fawr, oherwydd byddan nhw’n cael gweld Duw. Mae’r rhai sy'n hyrwyddo heddwch wedi eu bendithio’n fawr, oherwydd byddan nhw’n cael eu galw'n blant Duw. Mae’r rhai sy'n dioddef erledigaeth am eu bod yn byw’n gyfiawn wedi eu bendithio’n fawr, oherwydd mae’r Un nefol yn teyrnasu yn eu bywydau.
"Pan fydd pobl yn eich sarhau chi, a'ch erlid, ac yn dweud pethau drwg amdanoch chi am eich bod yn perthyn i mi, dych chi wedi’ch bendithio’n fawr! Byddwch yn llawen! Mwynhewch er gwaetha’r cwbl, achos mae gan Dduw yn y nefoedd wobr fawr i chi. Cofiwch fod y proffwydi oedd yn byw ers talwm wedi cael eu herlid yn union yr un fath!

Beth mae’n olygu i gael eich bendithio? Pam wnaeth Iesu siarad am y bendithion yma? Yn syml, er mwyn i Gristnogion wybod beth yw bod o dan fendith. Nid syniad newydd oedd hyn, mae’r salmau’n sôn yn glir am fendithion Duw.
Salm 1:1 Mae'r un sy'n gwrthod gwrando ar gyngor pobl ddrwg wedi ei fendithio'n fawr. 

Salm 32:1-2,
Mae'r sawl sydd wedi cael maddeuant am ei wrthryfel wedi ei fendithio'n fawr, 

mae ei bechodau wedi eu symud o'r golwg am byth. 

2 Mae'r sawl dydy'r Arglwydd ddim yn dal ati 

i gyfri ei fai yn ei erbyn wedi ei fendithio'n fawr — 

yr un sydd heb dwyll yn agos i'w galon. 

Egluro’r ysgrythurau i bobl mae Iesu. Mae pwyslais y bendithion yn y bennod yma yn ymwneud â pherthynas pobl â Duw. O adnodau 2 i 8 mae pwyslais ar gymeriad Cristnogol, ac os yw Iesu yn dweud eu bod nhw’n bwysig dylen ninnau hefyd edrych a gweld beth gallwn ni ddysgu o’u darllen. Mae’r bendithion mwyaf yn dod i Gristnogion sy’n agos at Dduw ac yn ufudd Iddo.
Adnod 3: Mae’r rhai sy’n teimlo’n dlawd ac annigonol wedi eu bendithio’n fawr,
oherwydd mae’r Un nefol yn teyrnasu yn eu bywydau.
Yng ngweddi’r Arglwydd (Math. 6:12) mae ‘na ofyn am faddeuant pechodau, ‘Maddau i ni am bob dyled i ti’. Mae hyn yn dangos bod Cristion yn gweld ei angen o flaen Duw. Ni all neb fod yn Gristion heb weld yr angen am faddeuant.
Mae Paul yn dyfynnu o’r salmau yn ei lythyr at y Rhufeiniaid (3:10-12),

"Does gan neb berthynas iawn gyda Duw – neb o gwbl!
11 Does neb sy'n deall go iawn, 
neb sydd wir yn ceisio Duw.
12 Mae pawb wedi troi cefn arno, 
ac yn dda i ddim. 
Does neb yn gwneud daioni – dim un!"
13 "Mae eu geiriau’n drewi fel beddau agored; 
dim ond twyll sydd ar eu tafodau." 
"Mae gwenwyn neidr dan eu gwefusau."
Mae Paul yn dysgu’n glir nad oes neb cyfiawn o flaen Duw, mae pawb wedi methu.

Dyma beth yw teimlo’n dlawd ac annigonol. Dim tlodi ariannol sydd o dan sylw o gwbl, ond y ffaith bod Cristnogion yn deall ac yn gweld eu bod yn ddim o’u cymharu â Duw. 
Ar ôl gweld ein hangen gallwn adael i Grist deyrnasu yn ein bywydau. A dyma yw’r wobr i Gristion – bywyd am byth gyda Iesu yn y nefoedd. 

